
Gruppeutstilling 
«Heimeyrkeskulen og Kunsten»

Sunnfjord Kunstlag har i lengre tid planlagt å skipe til ei større gruppeutstilling med profesjonelle kunstnarar, som alle har det til felles at dei har lagt eit grunnlag for kunstnarkarriera si gjennom skulegang ved Heimeyrkeskulen på Jølster/Jølster vidaregåande skule/Mo og Jølster Vidaregåande skule. Trass i omskifteleg skulenamn har alle gått skuletida si på Vassenden i Jølster. Skulen vart etablert i 1945 og heldt fram i 70 år. Frå hausten 2014 er utdanningstilbodet lagt til Hafstad Vidaregåande skule i Førde, under studieretningane «Kunst, design og arkitektur» og «Medium og kommunikasjon».
Kunstlaget tykkjer dette er eit utfordrande, spennande og relevant prosjekt av fleire grunnar.  
Den eine opplagte grunnen er at det er flott å kunne setje fokus på kva denne konkrete skulen har lagt grunnlag for av estetisk/kreativ/kunstnarisk utfalding i ei lang årrekkje.
Dinest er det spennande å kunne hente tilbake til nærområdet kunstnarisk produksjon av forskjelligarta karakter, med det bakteppet at mykje av dette kan knytast opp mot skulegang og ungdomstid i Jølster/Førde.
Så er det sjølvsagt eit føremål å setje fokus på dei mange kunstnarane det faktisk her er snakk om, og syne i kor forskjellig retning deira kunstnariske vegar har gått, og kor allsidige kunstuttrykk dei står for.
Og så, kanskje aller viktigast, vil kunstlaget med dette prosjektet framheve kor viktig det er også framover å ha skuletilbod, på alle nivå, der praktisk-estetiske/kreative fag har ein plass. 
Å kunne innby eit breidt publikum til ei flott og interessant kunstoppleving, er i seg sjølv ei innlysande målsetjing.
Sunnfjord Kunstlag har allereie sendt breidt ut informasjon om prosjektet. Særleg viktig i oppfylgjinga vil kontakten mot skulane i området vere, men og andre som t.d. lokale politikarar vil verte haldne informerte og inviterte vidare framover.
Utstillinga er fastlagd å opne 10.mars i Førdehuset, der førebels både Festsal og Utstillingssal er reserverte. Planen er å syne utstillinga i 2 veker, med mogleg mindre lengjing fram mot påske.

Kunstlaget tok for vel 1 år sidan kontakt med 22 profesjonelle kunstnarar, som alle har «trødd ungdomsskoa» sine ved skulen på Vassenden i Jølster. Vi presenterte prosjektskissa vår, og ba om tilbakemelding frå kvar enkelt om dei kunne tenkje seg å vere med på ei gruppeutstilling med slik basisidé som skissert over. Av dei inviterte har 21 svart at dei gjerne vil ta del. 
Det har sidan fyrste brev vart sendt 13.09.16 gått ein del brev og e-postar mellom oss og kunstnarane.

Dei 21 som har gjort det klart at dei er med, er:
BRITT SMELVÆR, MAGNI JENSEN, AUDGUNN NAUSTDAL HOLSEN, AUD SISSEL HESTENES,
ASTRID LØVAAS, NILS OLAV BØE, ANNE LISE STENSETH, HILDE AAGAARD, ARNE BAKKE,
LILLIAN SAMDAL, ANNE ANGELSHAUG, JORUNN MULEN, SOL HALLSET, ELI RAA NILSEN,
TERJE MEIDELL SKARE, BJØRN SIGURD TUFTA, FRØYDIS ÅRSETH, TONE W. KALSTAD,
GRO HAVELAND, VILDE KLEPPE BRAANAAS og DAG HOGNE HAUGSTAD.

Av desse er ein del busette på Vestlandet, men ein stor del har bustadadresse andre stader i landet. Ein er p.t. busett i Sverige, medan to har bustadadresse København (men er begge opphavleg frå Sogn og Fjordane). 
Sunnfjord Kunstlag legg vekt på at deltakande kunstnarar skal tilbydast gode vilkår. Vi legg difor til grunn Utstillingsavtale framforhandla mellom Norske Kunstforeninger  på eine sida og Norske Billedkunstnere og Norske Kunsthåndverkere på den andre. Det fører med seg at kunstlaget må pårekne store kostnader knytt til m.a. fraktutlegg for å få kunstverka til/frå Førde og forsikring av kunstverka under transport og i utstillingsperioden. 
Sunnfjord Kunstlag arbeider vidare med opplegget kring prosjektet, mellom anna med å tilby orientering og omvisning for skuleklassar. 
Sluttord – Kort orientering om Sunnfjord Kunstlag
Sunnfjord Kunstlag vart skipa i 1975, med føremål å fremje interesse og forståing for bildande kunst og kunsthandverk. Laget er ein publikumsstyrt institusjon, der all aktivitet baserer seg på friviljug, uløna innsats. Medlemstalet er kring 140 individuelle medlemer og nokre få (5-6) bedriftsmedlemskap. Sidan oppstarten har laget stelt i stand mellom 320 og 350 utstillingar og andre tilskipingar. Laget har m.a. vore fast arrangør av landsdelsutstillinga for Vestlandet (Vestlandsutstillingen) i alle år sidan Sogn og Fjordane kom med i turneopplegget, om lag 40 år attende i tid. Dette står framleis ved lag.
Alle laget sine tilskipingar er opne for allmenta.

